
 
Pou Piblikasyon Imedya: 27/06/2025  GOUVÈNÈ KATHY HOCHUL 

 
 

GOUVÈNÈ HOCHUL KRITIKE REPIBLIKEN WASHINGTON YO PASKE YO 
MENASE TRAVAY, TI BIZNIS AK SWEN SANTE NOUYÒKÈ YO NAN NORTH 

COUNTRY  
  

Enpak negatif tarif yo mete youn sou kat travay an danje nan endistri touris North 
Country, deranje agrikilti ak chèn apwovizyònman pou manje yo  

  
Pandan Gouvènè Hochul ap goumen pou l tounen mete plis lajan nan pòch ou, 

Repibliken Washington yo vle redui 13.5 milya dola nan sistèm swen sante 
Nouyòk la epi rann lavi pi chè pou rezidan North Country  

  
Rediksyon bidjè federal yo ta lakoz 44,000 rezidan nan North Country pèdi asirans 

sante epi diminye asistans alimantè pou prèske 90,000 moun atravè rejyon an  
  
  

Gouvènè Kathy Hochul kritike Repibliken Washington yo jodi a paske yo menase 
travay, ti biznis ak swen sante Nouyòkè yo nan tout North Country. Enpak tarif federal 
yo ak diskou danjere yo deja afekte 66 pousan nan biznis rejyonal yo ki depann sou 
touris kanadyen an — sa mete youn sou kat travay nan endistri a an danje. Lagè 
komèsyal san sans Washington nan menase tou endistri agrikòl vital rejyon an, ki 
jenere plis pase 8,600 travay pou rezidan lokal yo ak plis pase 1 milya dola nan Pwodwi 
Rejyonal Brit. Pandan tan sa a, rediksyon bidjè federal Repibliken yo ap pwopoze yo 
menase retire swen sante pou 44,000 rezidan nan North Country epi redwi asistans 
alimantè pou prèske 90,000 moun nan tout rejyon an – ki gen ladan plizyè dizèn milye 
timoun.  
  
"Ant joure vwazen Kanadyen nou yo ak pi gwo patnè komèsyal nou yo ak pwopoze gwo 
rediksyon bidjètè ki menase lopital yo, pwogram alimantè yo ak fanmi travayè yo, North 
Country ap sibi kou nan tout kote. Aksyon sa yo ap fè anpil mal — yo mete travay, swen 
ak mwayen sibzistans an danje," Gouvènè Hochul te deklare. "Depi nan kòmansman 
mwen te di, 'Fanmi ou se batay mwen' epi pandan Washington ap aplike règleman ki 
poze pwoblèm pou North Country, nou menm n ap pran mezi pou pwoteje kominote 
nou yo, sipòte ti biznis yo ak kiltivatè yo epi asire yo pa bliye North Country."  
  
Enpak negatif senk premye mwa Trump yo  
  
Tarif ak Touris  



Tarif federal yo ak politik komès yo ansanm ak diskou negatif yo te gen yon gwo enpak 
sou ekonomi North Country a. Nan tout konte nan Eta Nouyòk endistri touris la pi 
enpòtan pou North Country a nan sans anplwa, li jenere prèske 20,000 travay an 2023. 
Agwo-biznis bay plis pase 8,600 travay nan North Country, sa kontribye apeprè 1.1 
milya dola nan Pwodui Rejyonal Brit Eta Nouyòk la.  

• Konfyans konsomatè yo te tonbe an jen akoz ensètitid ekonomik k ap 
monte a akoz tarif administrasyon Trump yo. Revni pèsonèl la te diminye 
nan 0.4 pousan chak mwa pou premye fwa nan prèske katran.  

• Depi Trump aplike politik tarif li yo, kantite moun ki travèse fwontyè soti 
kanada te diminye anpil. Done ki pi resan yo montre te gen 400,000 vizitè 
kanadyen an mwens nan mwa me konpare ak menm peryòd la an 2024.  

• Kantite moun k ap travèse pon Ogdensburg ak Champlain nan mwa me a 
te bese 30 pousan pandan menm peryòd la parapò ak ane pase.  

o Estatistik mwa avril yo montre mou ki travèse fwontyè a te diminye 
prèske 22 pousan parapò ak ane anvan an.  

  

• Nan yon sondaj resan ki te fèt nan Chanm Komès North Country, 66 
pousan biznis touris yo rapòte yon bès nan kliyan kanadyen yo e youn sou 
kat biznis nan rejyon an ka diminye anplwaye yo kòm rezilta.  

• Gwo magazen ak sipèmache yo ap sibi yon bès apeprè 20 a 25 pousan.  
• Rezèvasyon yo desann nan otèl, kan, marina lokal yo, teren gòlf ak lòt 

biznis ki depann de vizitè ki soti Kanada.  

  
Rediksyon Federal nan Swen Sante  

• Gouvènè a te avèti tou ke rediksyon bidjè federal yo pwopoze a pral retire 
13.5 milya dola nan sistèm swen sante Nouyòk la.  

o Plis pase 50 pousan nan finansman Plan Esansyèl la, ki depase 
7.5 milya dola, t ap elimine, sa ki menase avni pwogram nan.  

  

o Dispozisyon sa yo pral lakoz yon enpak prèske 6 milya dola sou 
pwogram Medicaid Nouyòk la, ki gen ladan 2.5 milya dola nan pèt 
revni federal ak 500 milyon dola nan nouvo depans administratif eta 
a. Yo elimine mekanis finansman enpòtan yo epi enpoze nouvo 
penalite sou eta tankou Nouyòk ki te elaji aksè a swen sante.  

• Rediksyon sa yo, ansanm ak nouvo obstak administratif konplike, ta lakoz 
prèske 1.5 milyon Nouyòkè pèdi asirans sante yo epi vin san asirans, ki 
gen ladan 44,000 moun nan North Country.  

o Pwojè lwa a vize Medicaid lè li enpoze egzijans pou rapòte travay 
ki pi estrik ak pwosesis verifikasyon ki pi lou, sa ki ogmante chaj 
administratif la epi ki rann aksè ak asirans lan pi difisil.  

  

• Rediksyon sa yo ta menase egzistans lopital riral yo epi ta lakoz tan atant 
ki pi long, rediksyon sèvis ak ogmantasyon prim pou plizyè milye moun 
nan rejyon an.  

• Enpak sa yo pral mete yon presyon sou sistèm swen sante Nouyòk la epi 
deklanche efè ekonomik ki gen gwo konsekans. Eta a prevwa yon pèt plis 
pase 3 milya dola pou lopital yo akòz ogmantasyon nan swen ki pa 
konpanse ak diminisyon nan ranbousman sèlman, ak plizyè milya dola plis 
enpak ki gen anpil chans rive.  

• Depatman Sante (Department of Health) Eta Nouyòk la te analize 
rediksyon finansman Chanm Reprezantan yo te pase nan pwojè lwa 
rekonsilyasyon bidjè Repibliken an. Gade detay pèt finansman antisipe yo, 
pou chak distri nan kongrè a isit la epi analiz detaye a isit la.  

  
Rediksyon nan Pwogram Asistans Nitrisyonèl Siplemantè (Supplemental 
Nutrition Assistance Program, SNAP)  

• Repibliken yo te vize benefis SNAP yo tou, sa ki te menase 3 milyon 
Nouyòkè ki depann de yo pou nouri fanmi yo. Nan distri sa a sèlman, 
89,317 moun depann de benefis SNAP, epi yon tyè se timoun.  

• Pwogram Asistans Nitrisyon Siplemantè a, Biwo Asistans Tanporè ak 
Andikap (Temporary and Disability Assistance, OTDA) la sipèvize epi 
depatman sèvis sosyal lokal yo administre ede 1.7 milyon kay ak 2.9 
milyon moun k ap resevwa li, sitou timoun, granmoun aje oswa andikape, 
jwenn mwayen pou yo manje ki bon pou sante. Malgre benefis modès ki 
rive an mwayèn 7 dola pa jou, SNAP se yon èd ki vital pou anpil kay. 
Anfèt, 14 pousan nan popilasyon Nouyòk la depann de SNAP, sa ki fè li 
tounen zouti ki pi efikas nan Nouyòk pou konbat grangou ak ensekirite 
alimantè, priyorite santral administrasyon Gouvènè Hochul la.  

• SNAP sipòte ekonomi lokal yo tou. Rechèch USDA montre envestisman 
nan SNAP jenere 1.54 dola nan aktivite ekonomik pou chak dola moun k 
ap resevwa yo depanse, tankou nan makèt, mache kiltivatè ak ti biznis yo. 
Nan Nouyòk sèlman, 7.4 milya dola nan benefis SNAP chak ane jenere 
11.5 milya dola nan aktivite ekonomik atravè Eta a.  

Gouvènè Hochul te priyorize ogmante aksè a manje pou tout Nouyòkè yo, li sipòte 
plizyè pwogram inovatè ki konsantre sou amelyore aksè a manje ki pwodui lokalman, 
tankou atravè Bidjè ki Adopte pou Ane Fiskal 2026 la, tankou Inisyativ 30 Pousan NYS 
pou manje lekòl, pwogram Soti nan Fèm rive Lekòl, Pwogram Nitrisyon Mache Kiltivatè 
yo, Pwogram Sibvansyon pou Fèm Iben ak Jaden Kominotè yo, ak pwogram Nouri NY, 
ki ede rezo founisè manje ijans Nouyòk la achte manje nan men kiltivatè Nouyòk yo pou 
bay fanmi ki nan bezwen.  
  
Bidjè ane sa a bay tou 340 milyon dola pou manje lekòl, sa ki reprezante yon 
ogmantasyon 160 milyon dola (89 pousan) de yon ane a yon lòt epi egzije distri lekòl 
yo, lekòl piblik endepandan, ak lekòl ki pa piblik ki patisipe nan pwogram nasyonal 
dejene ak dine lekòl pou bay tout elèv yo dejene ak dine gratis kèlkeswa revni fanmi yo, 
kidonk, sa ki diminye kou pou fanmi yo epi asire okenn elèv pa grangou nan lekòl la. 
Anplis sa, Bidjè a te enkli twazyèm seri finansman an kòm yon pati nan Pwogram 
Sibvansyon Enfrastrikti Manje Lekòl Rejyonal (Regional School Food Infrastructure 
Grant Program) la, ki bay 50 milyon dola sou senk ane pou sipòte enstalasyon kwit 
manje rejyonal yo ki pral fasilite itilizasyon pwodui agrikòl fre Eta Nouyòk nan 
preparasyon repa pou timoun lekòl Kindègadenn rive 12èm ane.  

